
14 Egunkaria 

JUAN SANZ DROGA-MENPEKOTASUNEN EUSKAL ELKARTEKO LEHENDAKARIA 

«Drogak hartzeak egiten duen 
kaltea murriztea da helburua» 
Droga kontsumoaren fenomenoa, hein handi batean, sortzen ari garen gizarte motaren 

araberakoa izango dela uste Juan Sanz doktoreak. Hori dela eta, etorkizunari begira 

helburu erreala kontsumo horrek egiten duen kaltea leuntzea edo murriztea dela dio. 

Gorane Agirre I BILBO 

Juan Sanz Droga-menpekota­
sunen Euskal Elkarteko lehen­
dakaria da. Hamarkada bi lagun­
tzen: Hausnarketa etorkizunari 
begira jardunaldien barruan, 
atzo aurkeztu zuten elkartea. 
Droga-menpekotasunarekiko 
laguntzak izan duen bilakaeraz 
eta etorkizunari begira dituen 
erronkez hausnartu zuen topa­
ketan. 
• Zer nabarmenduko zenuke 
droga-menpekotasunareki­
ko laguntzak azken bi ha­
markada hauetan izan duen 
bilakaeraz? 
Droga-menpekotasunarekiko 
laguntza azken hogei urteotan 
erabat aldatu da. Droga-men­
pekotasunena oso fenomeno 
dinamikoa da; 80ko hamarka­
dako droga-menpekotasunak 
ez du zerikusirik XXI. mendeko 
lehen hamarkadako arekin. 
Drogazaleen profila eta drogak 
beraiek ere nabarmen aldatu di­
ra, eta, zorionez, gizarteak dro­
gen gainean duen ikuspegia ere 
aldatu egin da. 
• Eta etorkizunari begira 
zeintzuk dira laguntza alo­
rreko helburu nagusiak? 
Drogen kontsumora ohitu egin 
beharko dugu, eta fenomeno 
hori, hein handi batean, sortzen 
ari garen gizarte motaren ara­
berakoa izango da. Beraz, hel­
buru erreala drogak hartzeak 
egiten duen kaltea leuntzea edo 
murriztea izango da. 
• Kaltea murrizteko drogak 
legeztatzeak zein neurritan 
lagun lezake? 
Alor juridikoan gauzak nahiko 
argi daudela uste dut. Une ho­
netan, bada eremu bat non he­
rrialde guztiak mugitzen diren; 
hau da, drogen kontsumoa ez 
zigortzea eta, ostera, droga tra­
fiko sare handieijazartzea. Hori 
hitzartua dagoela uste dut. 
• Drogen fenomenoari era 
koherente batean heldu be­
harra nabarmendu da gaurko 
jardunaldian? 
Gaur egungo erronka nagusia 
drogen fenomenoa modu kohe­
rente batean jorratzea da. 
Gehiegizkoa izan daitekeen adi­
bide bat jartzeko: droga bat kon­
tsumitzeak ez zaitu drogazale 

" «Gaur egungo erronka nagusia 
drogen fenomenoa modu 
koherente batean jorratzea da» " «Ezinezkoa da drogazaleen profil 

jakin batez hitz egitea. 
Drogazaleak adina profil daude» 

egiten. Uste dut hori baloratzen 
hasi behar garela. Askotan, dro­
ga bat kontsumitzeak gizarte 
egoera normal batean kokatzen 
zaitu, eta, ostera, droga hori ez 
kontsumitzeak osasuntsuago 
baina arraroago bihurtzen zaitu. 
Mota horretako gauzak osasun 
alorrean hor daude, eta pixka­
naka gai horietaz ere hausnar­
tzen hasi beharko genuke. 
• Drogazale profil batez hitz 
egitea posible al da? 
Ez dago drogazale profil zeha­
tzik. Drogazaleak adina profil 
daude. Esate baterako, hogei 
urte zainetik heroina sartzen 
eraman eta gizartean erabat 
baztertua dagoen heroinazale­
ak ez dauka zerikusirik estatus 
ekonomiko altua duen kokaina­
zale batekin, nahiz eta biak dro­
gazale izan. Edonola ere, kokai­
nazale zein heroinazaleen 

artean ere izugarrizko aldea 
dago. 

Bestalde, hor dago alkohol 
kontsumoa; droga legeztatua 
da eta gizartean ondo onartua 
dago. Baina, alkohol kontsu­
moa da 21 urte baino gutxiago­
ko gazteen artean gehien hil­
tzen duena. Drogazaleak al di­
ra? Droga bat kontsumitzeaga­
tik hiltzen dira. 
• Drogazaleak beste profil 
badaude ere, bada guztion 
arteko ezaugarri komun bat: 
hainbat droga kontsumitzen 
dituzte. 
Praktika klinikoan oso zaila da 
droga bakar bat kontsumitzen 
duen drogazale bat aurkitzea. 
Edonola ere, kasu gehienetan 
funtsezko arazoa droga batek 
sortzen du eta, arazo hori trata­
tuz gero, gainontzeko drogena 
ere bideratu egiten da. 

• Prebentzioa kezka nagusia 
da oraindik ... 
Bai, hala da. Droga kontsumoa­
ren prebentzioa gaur egungo 
kezka da, baina kezka izango da 
50 urte barru ere. 
• Droga-menpekotasunen 
Euskal Elkartea iaz sortu 
zen, eta aurretik zegoen Dro­
gazaleentzako Zainguneeta­
ko Profesionalen Elkartea or­
dezkatu du. Zein da elkartea­
ren helburua? 
Drogazale gaixoarentzako la­
guntza profesional eta diziplina 
anitzekoaren inguruko eztabai­
da eta hausnarketa gune izan 
nahi du elkarteak. Droga-men­
pekotasuna gizarte eta osasun 
esparruko arazo bat den heine­
an, garrantzitsua da hainbat alo­
rretako profesionalek eztabai­
datzeko gune bat izatea, bakoi­
tzak bere ekarpena egiteko. 

DROGAK 

·Elkarlanean, 
familia eraikiz' 
lelopean, Bizirik 
Eguna egingo da 
gaur Hernanin 

Erredakzioa I DONOSTIA 

Elkarlanean, familia erai­
kiz lelopean egingo dute 
Bizirik Eguna gaur, Her­
nanin. Askagintzak anto­
latuta, hainbat ekitaldi 
izango dira egun osoan, 
adin guztietako herrita­
rrek droga-menpekotasu­
naren inguruan sentsibili­
zazioa areagotzeko. 

Aurtengoa Askagintza 
elkarteak antolatzen 
duen 13. Bizirik Eguna 
da. Aste osoan hitzaldi 
ugari eman dituzte droga­
ren eta familiaren gaiaren 
inguruan, eta, gaur, festa 
egunarekin amaituko da 
aste osoan izandako eki­
taldi sorta. 

Askagintzaren helbu­
rua droga-menpekotasu­
naren arazoaren ingu­
ruan jendea 
kontzientziatzea da, 
«betiere, normalizazio 
kode baten inguruan, ale­
gia debekua bultzatzen 
duen bideari prebentzioa­
rekin eta hezkuntzarekin 
aurre eginez», azaldu 
dutenez. 

Aurten familiaren gaia 
uztartu dute droga-men­
pekotasunaren arazoare­
kin, familiak prebentzioa 
eta heziketaren alorrean 
duen paperaren garran­
tzia dela eta. 

Ekitaldi ugari goizetik 
Goizetik ekitaldi ugari an­
tolatu dituzte Bizirik Egu­
naren harian. 11:00etan 
hasita, eguerdiko 14:00ak 
arte haurrentzako jokoak 
izango dira Latsunbe Be­
rrin. Eguerdiko 12:00etan 
informazio gunea zabal­
duko dute Urbieta etorbi­
dean. Ordu berean, 
eguerdiko 13:00ak arte, 
gurasoen arteko topake­
tak antolatu dituzte, dro­
ga-menpekotasunaren 
gaiaren inguruan hitz egin 
dezaten. Biteri kultur 
etxean izango dira topa­
ketak. 

Bazkaltzeko tarte bat 
hartu ondoren, 16:30ean 
Takolo , Pirritx eta PO­
rrotx pailazoen emanal­
dia izango da Latsunbe 
Berrin. Haiek amaituta­
koan, magia saioa eman­
go du Marsel magoak. 
Ondoren, erromeria izan­
go da, Alaitz eta Maider 
taldearekin, arratsaldeko 
18:00etan. 


